
KORXONA INVESTITSION FAOLLIGINI 
TA’MINLASHNING NAZARIY-USLUBIY 
MASALALARI XUSUSIDA
Ilyasova Barno Axmadovna
Toshkent Kimyo xalqaro universiteti
mustaqil izlanuvchisi

Annotatsiya. Maqolada korxona investitsion faolligini oshirish va samarali boshqarish yo‘nalishlari ilmiy tadqiqiga yangicha 
yondoshuvning zarurligi, uning sabablari va omillari yoritilgan, davlat investitsiya siyosati hamda hududiy rivojlanish 
siyosati modernizatsiyasining muhim omili va muvaffaqiyat garovlaridan biri sifatida korxona investitsion faolligini oshirish 
masalalari tadqiq etilgan.

Kalit so‘zlar: investitsiya, investitsion muhit, investitsion muhit jozibadorligini baholash uslubiyoti, davlat investitsiya 
siyosati, hududiy iqtisodiyot, hududiy rivojlanish dasturlari, investitsion salohiyatni boshqarish.

Abstract. The article covers the need for a new approach to the scientific study of the areas of increasing and effective 
management of Enterprise Investment Activity, its causes and factors, explores the issues of increasing enterprise 
investment activity as an important factor in the modernization of state investment policy and Territorial Development 
Policy and as one of the guarantees of sustainability.

Keywords: investments, investment climate, methodology for assessing the attractiveness of the investment climate, 
investment policy of the state, regional economy, regional development programs, investment potential management.

Аннотация. В стате рассматривается необходимост нового подхода к научному изучению направлений 
повышения эффективности управления инвестиционной активностю предприятий, ее причин и факторов, 
исследуются вопросы повышения инвестиционной активности предприятий как важного фактора модернизatsiи 
государственной инвестиционной политики и политики территориалного развития и как одной из гарантий 
устойчивого развития.

Ключевые слова: инвестиции, инвестиционный климат, методика отценки привлекательности инвестиционного 
климата, инвестиционная политика государства, регионалная экономика, программы развития регионов, 
управление инвестиционным потенциалом. 

K I R I S H
XXI asr boshlarida, xorijiy investitsiyalar oqimi xalqaro iqtisodiy munosabatlarning ajralmas qismi sifatida 

jahon xo‘jaligida muhim o‘rin tutdi. Erkin iqtisodiy hududlarning jahon xo‘jalik tizimida tutgan o‘rni, eng avvalo, 
shu bilan belgilanadiki, ular xalqaro tovar almashinuvini faollashtirish, investitsiyalarni safarbar etish, iqtisodiy 
integratsiya jarayonlarini chuqurlashtirish evaziga jadal iqtisodiy o‘sishni ta’minlashga xizmat qiladi.

Iqtisodiyot modernizatsiyasi va liberallashuvi jarayoni investitsion faollikni ta’minlash ahamiyatining 
o‘sishi va maxsus iqtisodiy zonalar ko‘rinishidagi yangi hududiy markazlarning shakllanishi investitsiyalar, 
yuqori malakali ishchi kuchi va istiqbolli infratuzilma loyihalarini jalb qilishda raqobatning kuchayishiga olib 
kelmoqda. Yirik hududiy markazlar hissasiga jahon YaIMning 83 foizi, eksportining – 68 foizi, investitsiyalarning 
89 foizi to‘g‘ri kelmoqda [3]. Bu bilan o‘z navbatida boshqa hududlar va mamlakatlar ham o‘zining iqtisodiy 
imkoniyatlarini oshirish hamda ularni yaxshilashga qaratilgan alohida siyosat yuritishga intilmoqdalar.

Amalda investitsiya siyosati har qanday davlatning iqtisodiy rivojlanishi va unda ishlab chiqarishni 
kengaytirishning eng asosiy yo‘nalishlaridan biri hisoblanadi. Shunday ekan, milliy iqtisodiyotni har tomonlama 
rivojlantirishda investitsion jozibadorlikni oshirish bevosita faol investitsiya siyosatini yurgizishni talab etadi. 
Bu o‘z navbatida, respublikada chuqur tarkibiy o‘zgarishlarni amalga oshirishni ta’minlaydi. Milliy iqtisodiyot 
sohalariga tashqi va ichki investitsiyalar oqimini faollashtirish iqtisodiy yuksalishning yangi bosqichini boshlab 
beradigan asosiy omil hisoblanadi. Demak, investitsiyalar har qanday iqtisodiyotni harakatga keltiruvchi va 
uning taraqqiyotini ta’minlovchi kuch ekan, barcha imkoniyatlarni ishga solib iqtisodiyotimizga yo‘naltiriladigan 
investitsiyalar hajmini oshirish lozim. 

Shu o‘rinda, Prezidentimiz Sh.Mirziyoyevning «soliq yukini izchillik bilan kamaytirish, soliq solish tizimini 
soddalashtirish va soliq ma’muriyatchiligini takomillashtirish iqtisodiyotni tezkor rivojlantirish hamda mamlakatda 
investitsion faollikni yaxshilashning muhim shartlari» [1] ekanligi haqidagi fikrlarini alohida ta’kidlash lozim.

Mamlakat iqtisodiyotini modernizatsiya va diversifikatsiya qilish bo‘yicha strategik qarash va dasturiy 
chora-tadbirlar ishlab chiqish nuqtai-nazaridan ushbu masalaning metodologik va amaliy jihatlarini tadqiq 
qilishning zarurligi yaqqol ko‘zga tashlanadi.

Umuman, O‘zbekistonda investitsion muhit jozibadorligini ta’minlash va samarali boshqarish 
masalalarining nazariy, metodologik va amaliy jihatlari maxsus, mustaqil tadqiqot ob’ekti sifatida еtarli darajada 
o‘rganilmaganligi tanlangan mavzuning dolzarbligini va ilmiy-amaliy ahamiyatga ega ekanligini belgilab beradi.

M A V Z U G A  O I D  A D A B I Y O T L A R  T A H L I L I .
Davlat moliya siyosatida investitsion faollik masalalari J.B.Budvil, N.Grosjan, P.Krugman, A.Lyosh, 

B.O.Lundval, J.Mansinen, E.Mey, F.Perru, P.Romer, N.I.Berzon, I.S.Bukina, V.K.Burlachkov, I.Yu.Varyash, 
M.I.Gelvanovskiy, B.V.Gubin, A.S.Jegalova, A.Yu.Laykov, L.N.Lkova, V.D.Milovidov, Ya.M.Mirkin, A.Yu.Mixaylov, 
V.K.Senchagov, V.V.Simonyan, E.Raynert, X.Richardson, Dj.Fridman, K.Frimen, P.Xagget, T.Xagerstrand, 
M.Porter, Y.Shumpeter[4; 5; 6; 7] va shu kabi boshqa mintaqaviy rivojlanish nazariyalari mualliflari tomonidan 
tadqiq etilgan. 

Mamlakatda investitsion faollikni ta’minlashning iqtisodiyot modernizatsiyasi va liberallashuvi sharoitidagi 
xususiyatlari B.Garrett, G.Jereffi, R.Kaplinski, M.Lorens, P.Maskell, S.Rezenfeld, M.Simaguti, M.Storper, 
E.Shmits, M.Enrayt kabi olimlarning bu masalalarga oid konsepsiyalari, nazariyalari va amaliy izlanishlarida 
o‘z aksini topgan. 

Ushbu mualliflarning nazariy va uslubiy yondashuvlarida investitsion muhit jozibadorligi faollikning takror 
ishlab chiqarish jihatlarini o‘zida aks ettirgan ishlab chiqarishni tashkil etish hamda investitsion salohiyat 
shakllanishining funksional asoslari kabi xususiyatlar ustunlik qiladi.

Yaqin xorijiy davlatlarda zamonaviy investitsion boshqaruv nazariyalarini tadqiq qilish investitsion 
faollikni ta’minlashga oid izlanish jarayonining an’anaviy davlat investitsiya siyosatini o‘rganishdan - davlat 
investitsion menejmenti, davlat investitsion xavfsizligini ta’minlash, davlatning samarali investitsion o‘sishi 
borasidagi zamonaviy fanlarga o‘tish bosqichida turganligini tasdiqlaydi. Bularga misol tariqasida O.A.Biyakov, 
A.G.Granberg, Yu.A.Gadjiev, S.M.Drobishevskiy, V.K.Lomakin, Ya.D.Lisovolik, G.L.Azoev, B.S.Jixarevich, 
R.Fatxutdinov, Yu.V.Savelev, Ye.A.Kolomak, A.S.Novoselov, S.S.Artobolevskiy, B.M.Grinchel kabi olimlarning 
izlanishlarini keltirish mumkin[8; 9; 10; 11; 12; 13; 14; 15; 16].  O‘zbekistonda investitsion faollikni ta’minlash 
va samarali boshqarish yo‘llarini o‘rganish nisbatan yangi yo‘nalish bo‘lib, bu boradagi tadqiqotlar ilk izlanishlar 
hisoblanadi. Milliy investitsion siyosat va mintaqaviy iqtisodiyot maktabi olimlari M.Abdusalyamov, K.Abirqulov, 
N.Aimbetov, T.Axmedov, D.G‘ozibekov, N.Karimov, Sh.Mustafakulov, N.Haydarov, F.Dodiyev, O.Sabirov, 
Sh.Imomov, B.Ro‘zmetov, A.Sodiqov, A.Soliyev, A.M.Qodirov, A.A.Qayumov, F.T.Egamberdiev[17; 18; 19; 20; 
21;22; 23] va boshqalar erishgan ilmiy natijalar mamlakatimizda investitsion faollikni ta’minlash va samarali 
boshqarish yo‘llarini o‘rganishda muhim ahamiyat kasb etadi.

O‘zbekiston iqtisodiyotiga investitsiyalarni jalb etish masalalari S.S.G‘ulomov, A.V.Vaxabov, D.G‘ozibekov, 
N.X.Xaydarov, N.R.Kuziyeva, Sh.G.Yuldoshev va boshqalarning ilmiy ishlarida tadqiq etilgan [24; 25; 26; 27]. 
Bu ishlarda asosan xorijiy investitsiyalarni jalb etishni kuchaytirishning nazariy jihatlari, bu jarayondagi moliyaviy-
soliq munosabatlari yoritilgan.

O‘zbekiston iqtisodiyotining hududiy rivojlanishini tartibga solishda investitsion faollik masalalari 
Sh.B.Imomovning ilmiy ishlarida ko‘rib chiqilgan [28].

D.D.Rustamova, S.S.Nasretdinov, N.N.Oblamurodovlarning nomzodlik dissertatsiyalarida iqtisodiyotni 
erkinlashtirish sharoitida xorijiy investitsiyalarni jalb etishning nazariy asoslari va ustuvor yo‘nalishlari, milliy 
iqtisodiyotni modernizatsiyalashda investitsiyalardan foydalanish samaradorligini oshirish yo‘llari, to‘g‘ridan-to‘g‘ri 
xorijiy investitsiyalarni jalb qilishning nazariy asoslari va ustuvor yo‘nalishlari tadqiq qilingan[29; 30; 31; 32].

“Investitsion faollik” tushunchasining mohiyatini mualliflar turlicha talqin qilishmoqda.
Xorijiy iqtisodchi-olimlar talqinida bu tushuncha ko‘proq “biznes faolligi” tushunchasi bilan ma’nodosh 

sifatida ko‘rsatilmoqda. Jumladan, Dj.D.Deniels va Li.X.Radebaning fikricha, 70-80-yillardagi TMKlar hozirda 
«biznes faolligi talablariga moslashuv shartlarini to‘liq ko‘chirib olishga ulgurdilar(environmental scanning) 
»[33]. 

Dj.Dounsi G.Elliotning ta’kidlashlaricha «investitsion faollik investitsiyalar samaradorligiga ta’sir ko‘rsatuvchi 
iqtisodiy, moliyaviy va boshqa sharoitlardir»[34]. 

Shunday qilib, ko‘pchilik xorijiy tadqiqotchilar “investitsion faollik” mazmunini “biznes faolligi” tushunchasi 
bilan birday ko‘rishib, uning mohiyati – kapitalni qo‘yishning riskliligi darajasini va aniq ob’ektga investitsiya 
qilishning jozibadorligi darajasini shakllantiruvchi tashqi shart-sharoitlar majmui sifatida talqin etadilar.

S.Yu.Sivakovaning fikricha, mazkur kategoriyalar xorijiy amaliyotda to‘liq sinonim tushunchalar sifatida 
qo‘llaniladi[35]. 

Taraqqiyot tadqiqotlari Instituti (IDS, University of Sussex) vakillari M.Mur va X.Shmits ushbu 
tushunchalarning farqlanishi lozimligini ta’kidlashadi va uni asoslovchi omillarni bayon etishadi[36]. Ular fikricha, 
biznes faolligining (yoki investitsion faollikning) yaxshilanishi biznesni yuritish uchun xarajatlarni kamaytirish 
imkonini, investitsion faollikning yaxshilanishi esa – kapitalni investitsiyalashdagi risklarni pasaytirish imkonini 
ko‘zda tutadi. 

Mahalliy iqtisodchi-olimlarimizdan D.G‘ozibekovning fikricha, «investitsion faollik – investorlar uchun 
yaratilgan, kafolatlangan shart-sharoitlar va imkoniyatlarning mavjudligining asoslari majmuidir» [26]. 
Sh.Mustafaqulovning ta’kidlashicha, «mamlakatning integral investitsion faolligi – bu mamlakatning xo‘jalik 
rivojlanish sharoitlarini tavsiflovchi va undagi investitsion faollikning shakllanishiga ijobiy yoki salbiy ta’sir 
ko‘rsatadigan ob’ektiv ijtimoiy-iqtisodiy, tabiiy-geografik va ekologik ko‘rsatkichlarning umumiy darajasidir» [19].

T A D Q I Q O T  M E T O D O L O G I YA S I 
Maqolada muallif tomonidan ilmiy abstraksiyalash, qiyosiy tahlil, statistik tahlil, induksiya va deduksiya 

usullaridan foydalanilgan. 

T A H L I L  V A  N A T I J A L A R
Investitsiyalar har qanday iqtisodiyotni harakatga keltiruvchi va uning taraqqiyotini ta’minlovchi omil bo‘lib, 

barcha imkoniyatlardan oqilona foydalanib milliy iqtisodiyotga jalb etiladigan investitsiyalar hajmini oshirish 
talab etiladi.

Mamlakatimizda investorlar uchun ko‘p jihatdan beqiyos, o‘ta qulay investitsion muhit, imtiyoz va 
proferensiyalar tizimi yaratilgan. Iqtisodiyotimizga jalb qilinayotgan xorijiy investitsiyalar hajmi yildan yilga ortib 
bormoqda.

Korxonada investitsiyalardan foydalanish yo‘nalishlarini quyidagicha ifodalash mumkin(1- rasm).

1-rasm. Korxonada investitsiyalardan foydalanish yo‘nalishlari

Mamlakatda korxonalar investitsion faolligi ta’minlanishiga ta’sir etuvchi omillar quyidagi 1-jadvalda 
keltirilgan.

Mamlakatdagi iqtisodiy ahvolni ta’riflaydigan asosiy ko‘rsatkichlar (YaIM, sanoat va qishloq xo‘jaligi ishlab 
chiqarishning o‘sishi sur’atlari, tashqi iqtisodiy aloqalarning rivojlanish darajasi va hokazolar) ayni vaqtda 
еtarlicha barqaror dinamikaga ega va qulay investitsiya muhitini shakllantirishda salmoqli kafolat hisoblanadi 
(1-jadval).

1-jadval. Mamlakatda korxona investitsion faolligi ta’minlanishiga ta’sir etuvchi omillar[25].
Omillar Mazmuni

Iqtisodiy holat
Mamlakat to‘lov balansining holati, valyuta pul tizimi barqarorligi, tashqi iqtisodiy 
aloqalarning rivojlanganligi, ichki bozor sig‘imining kattaligi, inflyatsiya darajasi, YaIM, 
sanoat va qurilish xo‘jaligi mahsulotlari ishlab chiqarishning o‘sish sur’atlari.

Huquqiy baza Yangi sharoitlarga mos keldigan, mamlakat va uning alohida tarmoqlarining ijtimoiy-iqtisodiy 
rivojlanishining boshqaradigan farmonlar, qarorlar, nizomlar, yo‘riqnomalarning mavjudligi.

Tabiiy xom ashyo 
resurslari

Mineral, xom ashyo, yoqilg‘i energetika va suv resurslari zaxiralari, qishloq xo‘jaligi 
xomashyosi ishlab chiqarish hajmlari.

Mehnat resurslari va 
bandlik

Iqtisodiy faol aholi soni, band aholi ulushi, ishsishlik darajasi xizmatchilar daromadi darajasi, 
kadrlarning malaka darajasi.

Ishlab chiqarishning 
texnik bazasi

Asosi ishlab chiqarish fondlarining, ishlab chiqarish quvvatlaridan foydalanish darajasi, 
uskunalarning foydalanish muddati tarkibi, asosiy fondlarning eskirishi darajasi

Ilmiy-texnika salohiyati

Iqtisodiy rivojlanishga qaratilgan investitsiyalar, shu jumladan, xorijiy investitsiyalar 
hajmlari. Investitsiya tavakkalchilik darajasi. Ishlab chiqarishning texnik jihozlanishi, fan-
texnika yutuqlaridan foydalanish va ITTKI sohasining rivojlanishi holati, mahsulotning fan 
sig‘imkorligi katta va yuqori texnologik turlarini ishlab chiqarish.

Moliya-kredit tizimi Soliq va kredit siyosat, iqtisodiyotning real sektori korxonalarning foydalilik va rentabellik 
darajasi. Narx siyosati va narxni shakillantirish siyosati

Infratuzilma
Bank tizimi rivojlanish holati, transport, kommunikatsiya xizmatlari va mexmonxona xo‘jaligi 
sohalari, tovar va fond birjalari, marketing, konsalting, auditorlik xizmatlari, sug‘urta sohasi 
tarmog‘ining ishonchliligi.

Ekologik vaziyat Atrof-muhitning ifloslanishi darajasi, radiatsion fon, zararli chiqindilar.

Investitsiyalarni qabul qiluvchi mamlakat ichki bozor sig‘imining kattaligi xorijiy investorlar uchun muhim 
omil hisoblanadi. Tahlillar ko‘rsatishicha, O‘zbekistonning ichki bozori iste’mol tovarlar bilan hali to‘liq 
to‘yintirilmagan, shu bois aholi yalpi talabining sezilarli qismi import hisobiga qondiriladi.

Kapitalni tashqaridan jalb qilishga yordam beradigan omil xorijiy tadbirkorlar investitsiyalash uchun qulay 
muhitni shakllantirishga ko‘maklashadigan rag‘batlar tizimini taklif qilishdir. Respublika qonunchiligi tomonidan 
mustaqillik yillarida qabul qilingan imtiyozlar va rag‘batlar еtarli miqdorda bo‘lib, investorlar faoliyatining hamma 
jihatlarini qamrab olgan.

O‘zbekiston yuqori texnologik mahsulotlarni ishlab chiqarish imkonini beradigan еtarlicha rivojlangan 
sanoat va ilmiy-texnikaviy salohiyatga ega. Respublikada ko‘p tarmoqli sanoat salohiyati mavjudligi tufayli 
avtomobillar, samolyotlar, transformatorlar va akkumulyatorlar, turli elektrotexnika buyumlari, elektronika, 
liftlar, gidronasoslar, traktorlar, paxta terish kombaynlarining yangi modefikatsiyalari kabi ilmiy taraqqiyotga 
asoslangan mahsulot turlarini ishlab chiqarishni tashkil qilishga erishildi.

Respublikaning xorijiy investorlar uchun yuqori jozibadorligining yana bir muhim omili boy resurs bazasining 
mavjudligidir.

Respublikamizda olib borilayotgan investitsiya siyosatining asosiy maqsadi xo‘jalik subyektlarining 
manfaatdorligini oshirish, moliyalashtirish manbalari tuzilmasini takomillashtirish va xorijiy sheriklar bilan 
hamkorlikda qo‘shma korxonalar tashkil etish asosida mamlakatimiz investitsiya salohiyatini oshirishdan 
iborat. Bu siyosat birinchi navbatda, investitsiyalash jarayonlarini davlat tomonidan tartibga solish va qo‘llab-
quvvatlashning samarali tizimini shakllantirish orqali barqaror iqtisodiy o‘sishni ta’minlashga xizmat qilmoqda. 
Amalga oshirilayotgan investitsiya siyosati milliy va xorijiy investorlarning xo‘jalik faoliyatini yuritishlari uchun 
qulay sharoitlar yaratmoqda. Iqtisodiyotni modernizatsiyalash sharoitida korxonalar va aholining investitsiya 
faolligini oshirish, respublikamiz iqtisodiyotiga xorijiy investitsiyalarni jalb qilishni kengaytirishga alohida e’tibor 
qaratilmoqda.

Islohotlarning dastlabki bosqichida mamlakatimiz iqtisodiyotida chuqur tarkibiy o‘zgarishlarni amalga 
oshirishga yo‘naltirilgan Davlat investitsiya dasturlari ishlab chiqildi va ushbu dasturlarga kiritilgan loyihalarning 
amalga oshirilishi respublikamizda iqtisodiy o‘sish sur’atlarini barqarorlashtirish imkonini berdi.

Mamlakatimizda mustaqillikning dastlabki yillaridan boshlab davlat investitsiya siyosatining markaziy 
masalalaridan biri sifatida investitsion muhit jozibadorligini ta’minlash maydonga chiqmoqda. Bu sohada – 
chuqur institutsional o‘zgarishlar amalga oshirildi, mamlakat iqtisodiy taraqqiyoti bo‘yicha muhim chora-tadbirlar 
qabul qilindi, maqsadli kompleks dasturlar amalga oshirilmoqda. 

Rivojlangan va izchil taraqqiy etayotgan davlatlar (Yaponiya, AQSh, Germaniya, Buyuk Britaniya, Xitoy 
va boshqalar) tajribasi shuni ko‘rsatmoqdaki, mamlakat raqobatdoshligi, o‘zining chegarasi doirasida umumiy 
infratuzilmani qo‘llab-quvvatlash, hududlararo va mintaqalararo integratsiyani chuqurlashtirishning yangi 
metodlarini qo‘llash asosida investitsion muhit jozibadorligiga to‘laligicha bog‘liqdir. 

Shu sababli, korxona investitsion faolligi va unga ta’sir etuvchi yangi omillarni o‘rganish hozirgi zamon 
fanining yangi va murakkab tadqiq predmeti sifatida namoyon bo‘lmoqda. Shu bilan birga korxona investitsion 
faolligini ta’minlash va samarali boshqarish yo‘nalishlarini tadqiq qilishning nazariy-metodologik bazasi hali 
еtarli darajada tizimlashtirilmagan va u asosan hududiy ishlab chiqarish komplekslari, iqtisodiy rayonlashtirish, 
ishlab chiqarish kuchlarini rivojlantirish va joylashtirish konsepsiyalariga asoslanib qolmoqda (2-jadval).

2-jadval. 2022-2027-yillar uchun O‘zbekiston Respublikasining ijtimoiy-iqtisodiy rivojlanishi asosiy ko‘rsatkichlari1 
№ Asosiy ko‘rsatkichlar 2022 2023 2024 2025 2026 2027
1. YAIM oʻsish surʼati, foizda 5,7 6,0 6,2 6,4 6,2-6,4 6,2

2. Aholi jon boshiga YAIM hajmi, 
Aqsh doll. 2 275 2 496 2 698 2 950 3 055 3 200

3. Sanoat, oʻsish surʼati  foizda 5,3 6,0 7,0 7,6 7,5 7-7,5
4. Qurilish, oʻsish surʼati, foizda 6,6 6,4 6,3 7,2 7,3 7-7,3

5. Qishloq, oʻrmon va baliqchilik 
xoʻjaliklari oʻsish surʼati, foizda 3,6 4,1 4,0 4,1 4,1 4-4,5

6. Bozor xizmatlari, oʻsish surʼati, 
foizda 16,3 13,7 17-20 14,0 14,9 14,5-15,5

Shu bilan bir qatorda, 2025-yil va kelgusi oʻrta muddatli davrda ushbu prognozlarga erishishda quyidagi 
asosiy yoʻnalishlarda islohotlarni amalga oshirilishi inobatga olingan. Jumladan:

Birinchidan, mamlakat energetika xavfsizligini va samaradorligini taʼminlash, xususan:
energetika tarmogʻini tartibga soluvchi qonunchilik normalarini sohada amalga oshirilayotgan islohotlarga 

moslashtirish;
elektr energiyasining ulgurji va chakana bozorlarini tashkil etish maqsadida tarmoqqa xususiy operatorlar 

faoliyatini yoʻlga qoʻyish boʻyicha amaliy harakatlarni boshlash;
gaz va elektr energiyasi tariflarini erkinlashtirish boʻyicha boshlangan islohotlarni toʻliq yakuniga еtkazish;
2030-yilga qadar qayta tiklanuvchi energiyaning jami isteʼmoldagi ulushini 40 foizga еtkazish.
Ikkinchidan, davlat ishtirokidagi korxonalar va tijorat banklarini isloh qilish va xususiylashtirish:
korporativ boshqaruv sohasini tartibga soluvchi qonunchilik normalarini takomillashtirish;
xususiylashtirishning manzilli dasturiga kiritilgan aksiya paketlar (ulushlar) va koʻchmas mulk 

obyektlarini sotish;
 neft-gaz, kimyo, energetika, transport, bank sohalaridagi yirik korxonalarning aksiya paketlari xalqaro 

bozorda ommaviy savdolarini, aksiyalarining birlamchi (IPO) va ikkilamchi (SPO) ommaviy taklifini amalga 
oshirish.

Uchinchidan, yashil iqtisodiyot va innovatsion faoliyatni rivojlantirish, xususan:
issiqxona gazlari emissiyasini tartibga solish;
mamlakatni 2050-yilgacha kam uglerodli rivojlantirish boʻyicha uzoq muddatli strategiyasini ishlab chiqish;
xalqaro issiqxona gazi savdosi boʻyicha loyihalarni amalga oshirish;
iqtisodiyot tarmoq va sohalarida energiya tejamkorlikni taʼminlash, energiyani boshqarish tizimini xalqaro 

standartga oʻtkazish.
Toʻrtinchidan, qishloq va suv xoʻjaligida islohotlarni kuchaytirish, aholini oziq-ovqat bilan taʼminlashni 

tubdan yaxshilash ishlarini jadallashtirish, xususan:
qishloq xoʻjaligi infratuzilmalari (urugʻchilik, texnika va kimyoviy oʻgʻitlar, ixtisoslashuv bozorlar)ni 

yaxshilash tadbirlarini tashkil etish va ularni moliyalashtirish;
qishloq xoʻjaligi mahsulotlari hosilini sugʻurtalash tizimini tashkil etish;
daryolar, magistral kanallar va muhim suv obyektlarida suvning yagona onlayn hisobini yuritish tizimini 

joriy etish;
suv sarfini qisqartirishga doir izchil chora-tadbirlarni amalga oshirish;
irrigatsiya sohasiga xususiy sektorni jalb qilish, DXSH mexanizmlarini keng joriy qilish hisobiga xususiy 

investitsiyalar oqimini koʻpaytirish.

1	 2025-2027 yillar uchun Fiskal Strategiya.// IMV.uz sayti ma’lumotlari .

Beshinchidan, telekommunikatsiya sohasini isloh qilish, xususan:
telekommunikatsiya sohasini erkinlashtirish, mustaqil regulyatorni tashkil etish hamda tadbirkorlarga soha 

infratuzilmasidan foydalanishga ruxsat berishning qonuniy asoslarini yaratish;
barcha aholi punktlarini internet bilan toʻliq qamrab olish va uning tezligini 2030-yilga qadar 10 barobar 

oshirish, xalqaro internetga ulanish tezligini 5 000 Gbit/s.ga еtkazish, optik tolali aloqa liniyalari va keng 
polosali maʼlumot uzatish tarmoqlarining qamrovini 100 foizga еtkazish;

xususiy provayderlarga xalqaro internet tarmoqlariga toʻgʻridan-toʻgʻri ulanishga ruxsat berish.
Oltinchidan, transport infratuzilmasini rivojlantirish, xususan:
pulli avtomobil yoʻllari tizimining (qurish, rekonstruksiya va ekspluatatsiya qilish) huquqiy asosini yaratish 

hamda loyihalashtirish va qurish ishlarini boshlash;
jamoat transporti infratuzilmasini demografik va iqtisodiy oʻsish, xususan urbanizatsiya jarayonlaridan 

kelib chiqib rivojlantirish, sohani erkinlashtirish va xususiy sektorni jalb etish;
temir yoʻl sohasini rivojlantirish uchun tegishli huquqiy muhit, tadbirkorlik faoliyati uchun sharoit 

yaratish;
Buxoro, Urganch va Toshkent xalqaro aeroportlarida DXSH asosida loyihalarni amalga oshirish uchun 

xususiy investorlarni jalb qilish.
Yettinchidan, ichki va tashqi turizmni rivojlantirish, xususan:
turizmni rivojlantirishning yangi modeli va “Turistik investor” tizimini joriy qilish, shu jumladan turistlar 

hisobini yuritishni UNWTO tavsiyalariga moslashtirish;
turizmning yangi turlariga ruxsat berish (geologiya, sanoat va harbiy turizm);
hududlarda tuman markazlarini rivojlantirish, aglomeratsiya va turizm maskanlarini tashkil etish, xizmat 

koʻrsatish va servis obyektlarini (“service point”) barpo etishga qaratilgan master rejalarni ishlab chiqish orqali 
mahalliy va xorijiy sayyohlarga qulay muhit yaratish.

Sakkizinchidan, biznes va investitsiya muhitini yaxshilash, eksportni oshirish, xususan:
tadbirkorlik subyektlari va davlat oʻrtasidagi munosabatlarni tartibga solish, tadbirkorlar huquqlarini himoya 

qilishning huquqiy asoslarini mustahkamlash;
yashirin iqtisodiyotni qisqartirishda yangicha yondashuvlarni joriy etish, soliq va bojxona maʼmuriyatchiligini 

biznes va aholi uchun soddalashtirish va raqamlashtirish orqali ularning ishonchini mustahkamlash; kichik va 
oʻrta biznes faoliyatini davlat tomonidan tartibga solishni takomillashtirish;

aholi bandligini taʼminlash tizimini takomillashtirish, tartibli migratsiyani rivojlantirishda xususiy bandlik 
agentliklari faoliyatini davlat tomonidan muvofiqlashtirish;

tashqi savdo operatsiyalari boʻyicha oʻzaro hisob-kitob va tovar ayirboshlash tizimini yaxshilash;
Oʻzbekistonning Jahon savdo tashkilotiga aʼzo boʻlishini jadallashtirish boʻyicha amaliy choralari koʻriladi.
Iqtisodiyotimizning raqobatbardoshligini faollashtirishda real sektor korxonalari hamda milliy soha va 

tarmoqlar tizimi sub’ektlari harakatini bir tomondan muvofiqlashtirishni, ikkinchi tomondan, innovatsiyani amalga 
oshirishda investitsiyalarni jalb etish, innovatsiya jarayonini rivojlantirish uchun sharoit yaratishda manfaatdor 
bo‘lgan tarkiblarning integratsiyasini talab etadi. Bu vazifani bajarish davlatning innovatsion siyosatini amalga 
oshirish tizimiga yuklatiladi va quyidagi vazifalarni bajaradi:

– innovatsion tizimni ustuvor yo‘nalishlarini rivojlantirishga moliyaviy resurslarni jalb etish;
– innovatsion tadqiqot va ishlanmalarni amalga oshirish evaziga davlatning eng muhim manfaatlarini 

ta’minlash, raqobatbardosh tovarlar va xizmatlarni ishlab chiqarishga sharoit yaratish;
– mamlakatda fan va fan sig‘imi yuqori bo‘lgan ishlab chiqarish, intellektual faoliyatning boshqa turlari 

uchun kerak bo‘lgan kadrlar tayyorlash jarayonini isloh qilish, iqtisodiyotni yangi texnika va texnologiya bilan 
ta’minlash, uni intensiv rivojlantirish uchun kerak bo‘lgan kadrlar bilan ta’minlashning asosini yaratish;

– resurslarning cheklanganligini hisobga olgan holda ustuvor tadqiqotlar va ishlanmalarni amalga oshirish 
maqsadida ilmiy tashkilotlar tarmog‘ini isloh etish;

– yalpi ichki mahsulotning energiya va material sig‘imini kamaytirish;
Shunday qilib, milliy iqtisodiyotning raqobatbardoshligini oshirish maqsadida korxona investitsion 

faolligini ta’minlash uchun innovatsion faoliyatni rivojlantirish bilan bog‘liq tendensiyalarni chuqur o‘rganish 
respublikamizda innovatsion muhitni yaxshilash bilan birga, ichki va tashqi bozorlar uchun innovatsion 
mahsulotlar еtkazib berishda ijobiy ta’sir ko‘rsatadi.

O‘zbekiston Respublikasi Iqtisodiyot vazirligi har yili investitsiya dasturlarini, tarmoqlar hamda hududlarni 
o‘rta muddatda rivojlantirish dasturlarini tayyorlaydi. Investitsiya dasturining yakuniy loyihasida hukumat nomi 
yoki kafolati ostida xorij investitsiyasini jalb qilish bo‘yicha takliflar hamda hukumat imzolaydigan, 500 ming 
AQSh dollaridan yuqori bo‘lgan investitsiya loyihalari kiritiladi. Ushbu qismga kirmay qolgan takliflar esa tarmoq 
va hududlarni rivojlantirish dasturlarida o‘z aksini topadi.

Mamlakatimizda korxona investitsion faolligini ta’minlash va samarali boshqarish yo‘nalishlarini tadqiq 
qilishning nazariy-uslubiy asosini hududiy ishlab chiqarish komplekslari, iqtisodiy rayonlashtirish, ishlab 

chiqarish kuchlarini joylashtirish va rivojlantirish konsepsiyalari tashkil etadi. Bu esa korxona investitsion 
faolligini ta’minlash va samarali boshqarish yo‘nalishlarining innovatsion faoliyatni rag‘batlantirish jihatlarini 
chuqurroq tadqiq etish va uning uslubiyotini  yanada takomillashtirishni taqozo etadi. 

Ma’lumki, korxona investitsion faolligini baholash bo‘yicha aniq uslubiyot biron-bir xalqaro qonun bilan 
belgilanmagan, shu bois oxirgi vaqtlarda investitsion faollikka oid ko‘rsatkichlarni hisoblash bo‘yicha turli 
uslubiyotlar qo‘llanilmoqda. 

B.S.Jixarevich, L.E.Limonov, N.B.Jundalarning fikricha, investitsion faollik sarmoyani qo‘yishdan tushgan 
tushumning darajasi orqali aniqlanadi[14]. 

Shuningdek, Yu.V.Savelev investitsion faollikni aniqlash yuzasidan investitsiya hajmini izohlash, ularning 
gorizontal va vertikal bo‘yicha tarkibini tahlil qilishga asoslangan yondoshuvini asoslashga harakat qilgan[15]. 

Ushbu qarashlar, alohida olingan korxona investitsion faolligining muhim asosi bo‘lmish - uning investitsion 
salohiyatini oshirib borish bilan birday vazifalar qo‘yishini to‘liq e’tiborga olmaydilar.

Bizning fikrimizcha, korxona investitsion salohiyati – bu korxonaning rivojlanish darajasi bo‘lib, unga 
ko‘ra korxona o‘zining iqtisodiy salohiyatidan, raqobat ustunliklari va institutsional imkoniyatlaridan samarali 
foydalanishi hisobiga o‘z taraqqiyoti darajasi va sifatining barqaror o‘sib borishini ta’minlaydi.

Bu borada olib borilgan tadqiqot natijalari shuni ko‘rsatmoqdaki, investitsion faollik, investitsion salohiyat, 
hudud investitsion salohiyat ustunligi hamda hudud investitsion salohiyatini samarali boshqarish yo‘nalishlari 
haqida aniq tushunchalar ilmiy jihatdan еtarlicha yoritilmagan. 

Investitsion faollikni ta’minlash va samarali boshqarish yo‘nalishlarining ilmiy asoslarini tadqiq etish shuni 
ko‘rsatdiki, korporativ investitsion faollik nazariyasi mavzusi mahalliy va xorijiy tadqiqotchilar tomonidan yaqin 
davrdan boshlab chuqur o‘rganila boshlandi. Neoklassik va zamonaviy Yevropa maktabi vakillari bo‘lgan 
klassiklarning nazariy qarashlarida iqtisodiy jarayonlardagi investitsion faollik munosabatlari an’anaviy tarzda, 
ya’ni korporativ omillar va investitsion siyosat yo‘nalishlarini hisobga olgan holda tadqiq etilgan. Mavjud nazariy 
qarashlarga muvofiq ularni quyidagi yo‘nalishlar bo‘yicha tasniflash mumkin: a) mikroiqtisodiyot konsepsiyasi 
nuqtai-nazaridan investitsion faollikni o‘rganish; b) tashqi ta’sir omillari nuqtai-nazaridan investitsion faollikni 
ta’minlash va boshqarish munosabatlarini o‘rganish; v) investitsion salohiyat va uni boshqarishning (biznes 
darajasidagi) mikroiqtisodiy omillari.

Yuqorida keltirilgan barcha yo‘nalishlarda korxona investitsion faolligining tashqi omillariga ikkinchi darajali 
masala sifatida qaralgan. Shuni hisobga olgan holda, ta’kidlash lozimki, korxona investitsion faolligini ta’minlash 
va samarali boshqarish yo‘nalishlari bo‘yicha mavjud tadqiqot tamoyillari hamda usullarini qayta ko‘rib chiqish 
zarur. Bundan asosiy maqsad esa korxonada mavjud salohiyat, resurslar va iqtisodiy o‘sish zaxiralaridan to‘liq 
foydalanishni boshqarishga pragmatik yondoshuvlarni ishlab chiqishdir.

Shuni alohida ta’kidlash lozimki, korxona investitsion faolligi – o‘rta muddatli istiqbolda boshqariluvchi 
korporativ moliyaga xos bo‘lgan omillar va risklarning majmuidir.

Bizning fikrimizcha, korxona investitsion faolligi “omillari” va “shart-sharoitlari” tushunchalarini farqlash 
lozim.

Korxona investitsion faolligi omillari bu – aniq umumlashma ko‘rsatkichlar bilan ifodalanuvchi korxona 
iqtisodiyotiga investitsiyalarni jalb qilish intensivligini ta’minlovchi resurslardir.

Korxonada qulay investitsion shart-sharoitlari bu – investitsion jozibadorlik va investitsion faollikka ta’sir 
etuvchi korxona iqtisodiyotidagi ma’lum voqea-hodisalar yoki uning holatidir. 

Yuqoridagilarni umumlashtirgan holda, quyidagi ta’rifni berishimiz mumkin: «Korxona investitsion faolligi 
– korxonaga investitsiyalarning oqimini belgilovchi, ta’minlovchi, kafolatlovchi va investitsiyalardan samarali 
foydalanish bilan baholanadigan ob’ektiv iqtisodiy, ijtimoiy va tabiiy asoslar, vositalar, imkoniyatlar va 
cheklovlarning yig‘indisidir”.

X U L O S A  V A  T A K L I F L A R
Hozirgi zamon talablari va real hayotiy ehtiyojlarni hisobga olgan holda korxona investitsion faolligini 

ta’minlash va samarali boshqarish yo‘nalishlari ilmiy tadqiqiga yangicha yondoshuvning fundamental asosi 
shunga tayanmog‘i lozimki, unda mamlakatimiz rivojlanish istiqbollarini hisobga olgan holda iqtisodiyot 
modernizatsiyasi va liberallashuvi sharoitidagi yangi investitsiya siyosati doirasida hududlar ijtimoiy-iqtisodiy 
taraqqiyotining dolzarb vazifalarini hisobga olgan holda korxona investitsion faolligini ta’minlash va samarali 
boshqarish yo‘nalishlarini tizimli tarzda tadqiq etish asosiy masala qilib qo‘yilishi va uning diqqat markazida 
“investitsion muhit”, “investitsion salohiyat”, “investitsion faollik”, “biznes muhiti” kabi hayotiy belgilovchi omillar 
mutanosibliklarini o‘zaro muvofiqlashtirish hamda uyg‘unlashtirish orqali uning takomillashgan mexanizmini 
ishlab chiqish yotishi lozim.

Mazkur yangicha yondoshuv asosidagi tadqiq quyidagilarni hal etishga imkon beradi: 

-tizimli yondoshuv asosida “investitsion faollik” tushunchasining yangicha talqinini berish va takomillashgan 
terminologik apparatini ishlab chiqish;

-O‘zbekiston Respublikasida korxona investitsion faolligini ta’minlashga yangicha yondoshish zarurligini 
belgilovchi omillarni ilmiy tahlil qilish va ularni samarali boshqarish tadbirlarini asoslash;

-tabiiy-iqtisodiy, moliyaviy, mehnat, korporativ boshqaruv va mahalliy hukumat organlari samarali faoliyati 
kabi omillar bilan belgilanuvchi imkoniyatlaridan samarali foydalanish hisobiga korxona investitsion faolligini 
ta’minlash holatini omilli va natijaviy jihatlarni hisobga olgan holda baholash uslubiyotini ishlab chiqish;

-iqtisodiy o‘sish, modernizatsiya va diversifikatsiya darajasi, ishbilarmonlik muhiti, davlatning biznes va 
iqtisodiyotning ochiqligini kompleks hisobga oluvchi koeffitsiyentlar bilan ayrim holda baholash va omillarni 
tizimli tadqiq qilish orqali korxona investitsion faolligini samarali boshqarish istiqbollarini prognoz qilish bo‘yicha 
uslubiy tavsiyalar berish;

-korxona investitsion faolligi va innovatsion rivojlanish qonuniyatlaridan kelib chiqib, uni samarali 
boshqarishning ustuvor omillarini aniqlash imkonini beruvchi iqtisodiy rivojlanish istiqbollari va uning investitsion 
salohiyatga ta’sirini baholash uslubiyotini ishlab chiqish;

-investitsion faollikni oshirish borasidagi ilg‘or xorijiy tajribalardan O‘zbekistonda foydalanish istiqbollarini 
ilmiy asoslash;

-turli omillarning o‘zaro aloqadorligini tadqiq etishning yangi konseptual sxemasi asosida davlat tomonidan 
korxona investitsion faolligini ta’minlash va samarali boshqarishning o‘rta va uzoq muddatli vazifalarni amalga 
oshirishga qaratilgan kompleks tadbirlari tizimini ishlab chiqish.

Korxona investitsion faolligini ta’minlash va samarali boshqarish yo‘nalishlari ilmiy tadqiqiga yangicha 
yondoshuv bulardan tashqari yana davlatning investitsion salohiyatni boshqarish tizimini mukammallashtirish, 
uning samarali yo‘nalishlarini belgilash orqali investitsion faollik hamda ijtimoiy-iqtisodiy rivojlanish istiqbollarini 
ta’minlashga oid qator taklif va tavsiyalarni ham bera olishi lozim.

